Минең педагогик фәлсәфәм.

Эш урыным минең – нурлы мәктәп.

Йәлеп итте һуң ул ни менән?

Дәрес бирәм унда балаларға

Әсә теле башҡорт теленән!

Ниндәй матур минең туған телем!

Бар балалар быны белһендәр,

Телебеҙҙе улар бәләкәйҙән

Яратып һәм һөйөп үҫһендәр!

  
   Уҡытыусы!.. Ниндәй тәрән мәғәнә, матурлыҡ, наҙлылыҡ, уңғанлыҡ, сабырлыҡ, ихласлыҡ һәм башҡа һанап бөткөһөҙ сифаттар бөркөлә унан.

Уҡытыусы - балалар  күңеленә белем орлоҡтары сәсеүсе, тормош, диңгеҙ  тәрәнлеген аңлатыусы, донъяның ауырлыҡтарынан дөрөҫ юл табырға өйрәтеүсе ул!

 Уҡытыусы - бөтә уҡыусыларына ла иң элек хәреф танырға өйрәтеүсе. Унан да бөйөгөрәк, хөрмәтлерәк һөнәр юҡтыр. Ниндәй генә юғары дәрәжә биләгән кеше булмаһын, уҡытыусы аша кеше була, юғары үрләй һәм бөйөккә әйләнә. Заман үҫешкән һайын яңынан-яңы һөнәрҙәр барлыҡҡа килә. Әммә шулар араһында уҡытыусы  һәр саҡ иң юғары баҫҡысты биләй.      

Мин дә уҡытыусы булырға бәләкәйҙән үк хыяллана инем. Минең оло олатайым, өләсәйем, әсәйем  ғүмер буйы балаларға белем өлгәшеп, рух, нур таратып йәшәгәндәр. Билгеш һыуында балыҡтай йөҙөп, урмандарында еләк-емеш йыйып, хуш еҫле аллы-гөллө сәскәләренә һоҡланып, уйнап-көлөп үҫтем. Белем юлым да тыуған ауылым мәктәбендә үтте. Тәүге тәпәй баҫҡан һуҡмаҡтарым,  һыуым, һауам, белем һуҡмағына илткән мәктәбем ҡәҙерле һәм яҡын. Уйҙарым мине бала сағыма, тыуған ауылыма, мәктәбемә алып ҡайта.    Уҡытыусы булырға хыялым көндән-көн арта барҙы. Әсә теленә һөйөү уятҡан, күңелемә иман нурын һалған һәм унда изге фәрештә булып урын алған кешем - ҡәҙерле өләсәйем. Беҙ етәкләшеп еләккә барғанда ул ер-һыу атамалары, дарыу үләндәре тураһында һөйләһә, төрлө эштәр башҡарғанда моңло итеп йырлар ине, ә кистәрен әкиәттәр һөйләп, йомаҡтар әйтеп минең бала күңелемә изгелек, кешелеклелек нурҙары, зирәклек, телһөйәрлек, илһөйәрлек орлоҡтары сәсте. Уҡырға төшкәс, күрше-тирәләге малай-ҡыҙҙарҙы, туғандарымды йыйып алып, уҡытыусы булып уҡытырға, һөйләргә, йырларға, мәсьәләләр  сисергә, уйнарға, дәфтәрҙәр тикшерергә тотона инем. Мәктәптә уҡытҡан уҡытыусыларҙан үрнәк, илһам, моң  йыйып, Нефтекама педагогия училищеһына уҡырға индем. Башҡорт дәүләт педагогия институтында  филология факультетында белемемде арттырҙым. Яҙмышымдың был осоронда С.Ә. Галин,Ә. М. Аҙнабаев, Р. Шәкүр, Р. Ураҡсина кеүек күренекле шәхестәр рухи остаздарым булдылар. Уҡытыусыларымдың Тыуған ил, әсә теле, халҡыбыҙ, милләтебеҙ тураһындағы һабаҡтары йылылыҡ нурҙары булып күңелемә һеңде. Был һабаҡтар миңә әле лә көс, дәрт, илһам бирә.

Уҡытыусы һөнәрен һайлауыма үкенмәйем, яратҡан эшем ҡанат ҡуя, дәртләнеп эшләйем.  Йылдар үтеп, күберәк тәжрибә туплаған һайын, уҡытыусы булып эшләүемә шатланам. Туған тел һәм әҙәбиәт дәрестәрендә белем биреү менән бер рәттән милли үҙаң, фекерләү ҡеүәһе һәм ижади һәләттәрҙе үҫтереүҙе, рухи - әхлаҡи, патриотик тәрбиәләүҙе төп маҡсат итеп ҡуям. Һәр баланың шәхси һәләттәрен үҫтереп ҙур тормошҡа әҙерләү бурыстарын да күҙ уңынан ысҡындырмайым. Һәр бала - талантлы шәхес, тик уны ваҡытында күреп үҫтерергә, аңларға,  булышырға кәрәк. Өс – дүрт мәктәптә эшләп, эш урындарымды алыштырып торғаныма үкенмәйем. Һәр бер мәктәптә балалар үҙенсәлекле, яғымлы, наҙлы, моңло…  Уҡыусыларым парта артынан миңә ҡыҙыҡһынып та, һынап та, яратып та саф күҙҙәре менән ҡарай. Был сабыйҙар кем булыр, ниндәй булыр? Барыһы ла минән тора. Улар минең  орлоҡтарым, емештәрем, атасаҡ сәскәләрем, бирәсәк емештәрем. Емештәрем татлы, тәмле, ҙур, матур булһын өсөн миңә улар менән бергә эшләргә лә эшләргә. Мин тәрбиәләгән уҡыусылар киләсәктә илебеҙгә, халҡыбыҙға изге эштәр ҡылыр, тормошта лайыҡлы урын табырҙар, тип ышанам. Изге күңелле, ышаныслы шәхестәр тәрбиәләп тормошобоҙҙо тағы ла йәмләндереү теләге менән атҡан таңдарға ҡыуанып, һәр үткән көнгә шөкөр  итеп  йәшәйем һәм эшләйем. Бәхетлемен: яратҡан эшем, ышаныслы хеҙмәттәштәрем,  ныҡлы терәгем һәм таянысым – ғаиләм (тормош  иптәшем, ҡыҙым һәм улым), ата -әсәйҙәрем, дуҫтарым, туғандарым бар. Һәр  көн, ҡояштай балҡып, яратҡан эшемә - уҡыусыларым янына ашығам. Йылмаям - эшемде, балаларҙы яратам! Үҙемде башҡа һөнәр кешеһе итеп күҙ алдына ла килтерә алмайым.Уҡытыусы - минең булмышым!

Уҡытыусы! Белмәйем, ни өсөндөр,

Яратам мин, яҡын күрәмен.

Мин үҙем дә Балтас мәктәбендә

Балаларға һабаҡ бирәмен.

Тыуған ерҙе, туған телебеҙҙе

Улар белеп, һөйөп үҫһендәр,

Халҡыбыҙҙың изге йолалары

Яңы быуындарға күсһендәр!

